
Юрий Васильевич Потапов – Саргын 

Эбээ, эбэм барахсан 

                                       Умнуллубат оҕо сааһым үтүө доҕоругар, эбэбэр  

                                    Потапова – Рехлясова Т.Е.-ҕа аныыбын 

Бэрдьикэлээх халдьыаҕа 

Кыра томтор үөскээбит, 

Таптыыр киһим уҥуоҕа 

Им- дьим манна иһийбит. 

 

Эбээ, эбэм барахсан 

Эн – мин дэһэн сылдьарбыт, 

Сэһэн – кэпсээн быыһыгар 

Күнү бииргэ барыырбыт. 

 

Тохтор оргууй кыырпах хаар 

Халыҥ хара былыттан, 

Манна санньыар, нүһэр, ыар 

Куппун – сүрбүн баттатан. 

 

Кэһии күүтэр оҕолуу 

Эбээ, наһаа ахтабын, 

Дьылҕа хаантан оҥоһуу 

Кытаанаҕын өйдүүбүн. 

 

Оҕо сааһым аргыһа, 

Кутум – сүрүм арчыта 

Эбэм хаалла сайыһа 

Бэрдьикэлээх халдьыаҕа. 

1965с., олунньу 27к.,БПУ 

 

 

 

 

 

 

 

 

 

 

 

 

 

 

 

 



Эбэм көрсөр сааскыны 

Эбээ, наһаа ахтаммын 

Тиийэн кэллим эмиэ мин, 

Сааһырдарбын даҕаны 

Ачаалыахпын баҕардым. 

     Сытар буоруҥ үрдүгэр 

     Үүммүт дьикти ньургуһун, 

     Турдун, үүннүн, тубустун 

     Маннык кэрэ ньургуһун. 

Кини тула – элбэх сиэн 

Ньургуһуннар үүммүттэр, 

Бөлөх – бөлөх мунньустан 

Күлэр – үөрэр курдуктар. 

     Кинилэри кэрэхсээн 

     Лоҥкунаата ыҥырыа, 

     Күнү быһа тэлимнээн 

     Көттө кыра лыах үөрэ. 

Маҥнай кэлбит күөрэгэй 

Үөрэ – көтө дьурулуур,  

Салгыбакка күөрэгэй 

Эҕэрдэлиир – уруйдуур. 

     Тулаҥ сырдыы ньургуйан 

     Тупсубута олуһун,  

     Тыгар күнүҥ сылыйан  

     Сардаҥата сылааһын. 

Эбэм көрсөр сааскыны, 

Сырдык күнү, сылааһы 

Ийэ кута уһуктан 

Уруйдуоҕа күөх сааһы.  

 

 

 

 

 

 

 

 

 

 

 

 

 

 

 

 



Эбээ наһаа үчүгэй 

                                Ф.И.Барамыгинаҕа 

Эбээ курдук үчүгэй, 

Эбээ курдук эйэҕэс, 

Эбээ курдук элэккэй, 

Эбээ курдук дэлэгэй 

Суоҕа буолуо бу сиргэ, 

Суоҕа буолуо дьиҥ чахчы.  

Эбээ курдук сэһэнньит, 

Эбээ курдук кэпсээнньит, 

Эбээ курдук хоһоонньут, 

Эбээ курдук ырыаһыт 

Суоҕа буолуо бу сиргэ, 

Суоҕа буолуо дьиҥ чахчы. 

Эбээ курдук көмүскүүр, 

Эбээ курдук харыстыыр,  

Эбээ курдук долгуйар, 

Эбээ курдук тиэтэйэр 

Суоҕа буолуо бу сиргэ, 

Суоҕа буолуо дьиҥ чахчы. 

Эбээ маҥан баттаҕа 

Түһэр хаарбыт кыырпаҕа, 

Эбээ сылаас хараҕа 

Күммүт сырдык утаҕа, 

Эбээ оннук үчүгэй 

Эбээ наһаа үчүгэй. 

1995с., олунньу 16 к., Көбөкөн 

 


